
MINUTI

Il-Minuti tal-Laqgħa Nru 17 li saret nhar it-Tlieta, 7 ta’ Lulju 2020, ġew konfermati. 

IL-FAMILJA MALTIJA U L-MILIED FIL-COVID-19

IĊ-CHAIRPERSON (Onor. Anthony Agius Decelis): Illum se niddiskutu l-familja Maltija u l-Milied u magħna għandna lill-Professur Charmaine Gauci, li f’isem il-Gvern, se tagħtina d-direzzjoni. Issa nitlob lill-Ispeaker tal-Kamra sabiex jagħmel l-introduzzjoni tiegħu għal din il-laqgħa. 

L-ISPEAKER (Onor. Anġlu Farrugia): Sur President, l-ewwel nett huwa unur tiegħi li qiegħed hawnhekk magħkom illum għaliex lill-Professur Charmaine Gauci ilni nafha s-snin, kważi ġirien aħna u onorat li qiegħda tagħmel ħafna xogħol għal dan il-pajjiż. Fil-fatt, kif ġieli niltaqa’ mal-ġenituri tagħha, kulħadd b’kelma waħda u ċjoè li l-pajjiż kollu jħares lejk b’dik il-ħarsa li tagħtina kuraġġ. Illum il-Parlament huwa onorat aktar bil-preżenza tiegħek hawnhekk. Fil-fatt jien ħriġt mill-Kamra u tlabt lid-Deputy Speaker sabiex tippresjedi ftit ħalli nkun nista’ niġi f’dan il-Kumitat magħkom, li kif qiegħda tara hawn l-Oppożizzjoni u l-Gvern flimkien sabiex jiddiskutu miegħek dan is-suġġett tant importanti. 

Il-familja Maltija dejjem kienet b’saħħitha u magħquda. U allura issa li qrobna lejn il-festi tal-Milied u tal-Ewwel tas-Sena jkun tajjeb li dan il-Kumitat, wara li jisma’ dak li se tgħidilna fuq il-prekawzjonijiet meħtieġa li rridu nieħdu minħabba l-Covid-19, ikun jista’ jagħmillek il-mistoqsijiet tiegħu fuq dawk id-direttivi u l-linji gwida ħalli nkunu nistgħu ngawdu l-Milied filwaqt li nieħdu ħsieb xulxin. Il-ħajja trid tibqa’ miexja imma rridu ngħarblu din il-pandemija ftit ftit, kif diġà għaddejna ħafna xhur minnha. Nirringrazzjak.  

IĊ-CHAIRPERSON: Mr Speaker, nirringrazzjak talli ospitajtna hawnhekk u qiegħed tagħtina l-appoġġ tiegħek, anke f’dawn iż-żmenijiet diffiċli. Għal din il-laqgħa għandna lill-Onor. Ivan Bartolo, l-Onor. David Agius, l-Onor. JeanClaude Micallef u lis-Segretarju Parlamentari Rosianne Cutajar, li qegħdin jistennew ħerqana biex jagħmlu l-mistoqsijiet tagħhom lill-Professur Gauci. 
 
L-Onor. David Agius.

ONOR. DAVID AGIUS: F’isem il-Kap tal-Oppożizzjoni, f’isem il-kollega tiegħi l-Onor. Ivan Bartolo, f’ismi u f’isem l-Oppożizzjoni kollha nixtieq nirringrazzjak tax-xogħol kollu tiegħek. Nirringrazzja wkoll lilek Mr Speaker u lill-Onor. Anthony Agius Decelis, li lkoll flimkien qbilna biex inlaqqgħu dan il-Kumitat u niddiskutu dan is-suġġett. Naħseb li din hija xi ħaġa li l-familji Maltin, għalkemm jisimgħuk, aħna bħala Deputati tal-Parlament, inżommu kuntatt kemm jista’ jkun frekwenti - anke bħala Oppożizzjoni - miegħek u mal-uffiċjali tiegħek ... Għaldaqstant nixtieq nirringrazzja lilek Profs., u lit-tim kollu tal-frontliners, tax-xogħol siewi li qegħdin twettqu għall-ġid tal-poplu Malti u Għawdxi kollu. Ma naħsibx li għandna mezz ta’ kif nistgħu nirringrazzjawk imma l-grazzi tagħna tiġi minn qalbna kollha kemm aħna d-Deputati taż-żewġ naħat tal-Kamra. U nwiegħdek minn issa, qabel ma naf x’se tgħid, l-appoġġ tal-Oppożizzjoni għal dak kollu li inti tħoss li għandu jsir f’pajjiżna, bħala Awtorità tas-Saħħa, għall-ġid tal-poplu Malti u Għawdxi. 

IĊ-CHAIRPERSON: Grazzi. Fil-fatt din kienet xi ħaġa li ddiskutejna bejnietna u kien hemm qbil unanimu li nistiednu persuna li qiegħda tagħmel daqshekk għall-pajjiżna. Issa nixtieq li tagħmlilna l-introduzzjoni tiegħek biex imbagħad wara l-Membri preżenti jkunu jistgħu jagħmlulek il-mistoqsijiet tagħhom.  

IL-PROFESSUR CHARMAINE GAUCI (Supritendent tas-Saħħa Pubblika): Sur President, l-ewwel nett ninsab onorata bil-preżenza tagħkom u tal-istedina li għamiltuli. Nista’ ngħid li ħdimt mill-qrib ta’ kull wieħed minnkom. Onorata wkoll għax inzertajt li f’dan iż-żmien tal-pandemija kont qiegħda f’din il-pożizzjoni ta’ Supritendent tas-Saħħa Pubblika li, għalija, kienet sfida, però flimkien mat-team kollu li ngħaqad miegħi sabiex niġġieldu din il-pandemija, kemm min-naħa tas-Saħħa kif ukoll mill-entitajiet kollha l-oħra, kien hemm għan wieħed prinċipali u ċjoè li aħna dejjem ikollna s-saħħa tal-poplu Malti u Għawdxi quddiem għajnejna. Dak kien id-drive tagħna ‘l quddiem. Għalina l-akbar grazzi u l-akbar sodisfazzjon hu meta naraw nies li jkunu evitaw il-Covid-19 u meta naraw nies li jkunu daħlu l-ITU minħabba l-pandemija u jfiqu. Min-naħa l-oħra l-akbar dwejjaq tagħna huma l-imwiet. Jien għadni sal-lum kif jinformawni li miet xi ħadd jaqbduni dwejjaq kbar u dejjem nistaqsi jekk stajniex nevitaw dik il-mewta. Dak huwa l-messaġġ li nwassal lill-istaff tagħna; ejjew naraw x’se nagħmlu biex nevitaw dawn l-imwiet kollha. 

Bħalma rajna sa mill-bidu tagħna, din il-pandemija ħolqot dawn il-problemi kollha madwar id-dinja kollha, kemm fis-sistemi tas-saħħa kif ukoll fi kwalunkwe ħaġa oħra. Il-ħajja ta’ kuljum ta’ kulħadd inbidlet u kulħadd ġie affettwat minnha b’xi mod jew ieħor. Min-naħa tagħna ħdimna biex kemm jista’ jkun inżommu n-numri baxxi. Fil-fatt, bħalma rajna fl-ewwel mewġa tal-pandemija, kellna numru ta’ każijiet però dejjem żammejniehom baxxi kemm jista’ jkun. Bħalissa, li qegħdin fit-tieni mewġa, qegħdin nimbottaw kemm nistgħu n-numri ‘l isfel bl-għajnuna ta’ kulħadd. Fil-fatt, jekk inħarsu bħalissa lejn is-seven day cumulative average, naraw li qed ikollna bejn wieħed u ieħor 120 każ ġdid kuljum. 120 każ kuljum huwa numru sostanzjali però jagħtina kuraġġ ukoll meta tibda tara x’qed jiġri f’pajjżi oħra u tikkompara n-numri tagħhom man-numri ta’ pajjiżna. Fil-fatt l-ECDC toħroġ dak li ngħidulu l-14 day cumulative number of cases  per 100,000 population, u Malta tinsab fit-22 post meta tħares lejn il-pajjiżi tal-Unjoni Ewropea. U hawnhekk Malta għandha 331 cases per 100,000 population. 

Rigward l-imwiet, jekk tħares on average, bejn wieħed u ieħor qed ikollna 15-il persuna li tmut fil-ġimgħa, li wkoll huwa numru sostanzjali, però qegħdin naraw ukoll li pajjiżi oħrajn għandhom rati ħafna aktar għoljin minna. Fil-fatt pajjiżna jinsab fid-19-il post bħala mwiet. Kif diġà għedt li nnaqqsu l-imwiet huwa l-għan tagħna għaliex aħna naħdmu biex proprju nnaqqsu l-imwiet. Jekk tħares lejn l-istrateġija b’saħħitha tagħna tara li mill-bidu nett aħna bdejna nagħmlu t-testing. Insaħħu kemm jista’ jkun it-testing ħalli nsibu dawk li jkunu pożittivi, tiżolahom u tagħmel il-contact tracing bil-kwarantina. Nafu li din kienet strateġija li ħadmet. 

Aħna għandna esperjenza b’mard ieħor li naħdmu fuqu, fejn nidentifikaw il-każijiet u nagħmlu l-contact tracing tagħhom u din l-istess strateġija ħadmet ukoll għall-COVID-19. Imbagħad magħha hemm il-mezzi ta’ mitigazzjoni. Aħna konna bil-għaqal ħafna kemm nagħmlu miżuri ta’ mitigazzjoni għax tipprova ma tagħmilx iżżejjed u tipprova tibbilanċja biex f’dan l-istadju, li taf li din kienet xi ħaġa li se tkun fit-tul ħafna, tagħmel dak li verament hemm bżonn biex tipprova tnaqqas in-numri. 

Dak li hu relatat ħafna ma’ dan il-Kumitat huwa li l-familji qegħdin jiġu affettwati. Il-familji ġew affettwati b’diversi modi, kemm min-naħa ta’ saħħa kif ukoll min-naħa ta’ xogħol u edukazzjoni għax kellna żmien fejn it-tfal ma kenux qegħdin imorru l-iskola wkoll. Kellna wkoll nies li mhumiex jaħdmu u allura hemmhekk tara li l-familji kollha kellhom impatt qawwi minħabba din il-pandemija. Meta nħarsu lejn is-saħħa tal-persuna ma nħarsux lejn il-persuna li m’għandhiex biss il-mard imma nħarsu lejha b’mod ħolistiku. Inħarsu wkoll lejn dawk li ngħidulhom social determinants of health, jiġifieri li tara li l-persuna għandha edukazzjoni tajba, li għandha xogħol, li għandha fejn tgħix, li d-dar tagħha hija komda u li tkun qiegħda tippromwovi aktar il-benessere tal-persuna għax dawn huma kollha fatturi li jaffettwaw lis-saħħa tal-persuna. Il-fatt li hawnhekk ningħaqdu kollha flimkien, il-Ministeri u l-entitajiet kollha flimkien, huwa importanti ħafna għax is-saħħa tal-persuni tibbenefika minn kollox. 

Xi ħaġa li tirrigwardja l-familja hija li bħalissa l-ikbar trasmissjoni li qed jkollna hija fil-familji stess. Qed ikollna persuni li jkunu pożittivi u mbagħad iferrxuha mal-membri tal-istess dar. Dik hija xi ħaġa li qegħdin narawha u qed ikollha impatt fuq il-familja kollha għax ħafna drabi jispiċċaw jimirdu kollha. Nixtieq li minn hawnhekk nitlob lin-nies sabiex isaħħu aktar il-prevenzjoni fid-djar tagħhom stess, jiġifieri anke jekk m’hemmx mard xorta jridu jieħdu ħsieb tal-iġjene fid-dar tagħhom għax ħafna drabi, persuna meta tkun barra tieħu ħsieb li tilbes il-maskra u li tagħmel użu mis-sanitiser imma mbagħad ladarba tmur lura darha, ħafna drabi tillaxka u ma tagħtix kas. Għalhekk huwa importanti li noqogħdu attenti anke fid-djar tagħna stess, aktar u aktar jekk ikun hemm xi ħadd li huwa pożittiv. 

In-nies li ma jkollhomx bżonn jidħlu l-isptar qegħdin inħalluhom joqogħdu d-dar. L-ewwel nett huma se jkunu aktar komdi fi djarhom u rridu nifhmu wkoll li ma nistgħux nieħdu lil kulħadd l-isptar u dawk li m’għandhomx bżonn jidħlu l-isptar m’għandniex għalfejn inħalluhom hemm. Dan huwa konċett importanti ħafna u l-messaġġ li għandu jgħaddi lill-familji tagħna hu dak li kemm jista’ jkun għandna nipproteġu lil xulxin fil-familja stess billi nimxu mal-mezzi ta’ prevenzjoni fi djarna wkoll.  

Fil-familji għandna nies li qegħdin imorru l-iskola u hemmhekk ukoll imxejna tajjeb ħafna għax kellna l-mezzi ta’ mitigazzjoni u li allura fortunatament s’issa ma rajniex dawk it-tifqigħat kbar li kienu qegħdin jaraw pajjiżi oħrajn fl-iskejjel tagħhom. Kellna xi każijiet fejn kien hemm staff tal-iskejjel li kienu ġew affettwati bħal kwalunkwe post tax-xogħol ieħor u kellna wkoll xi ftit każijiet żgħar fejn kien hemm trasmissjoni żgħira ħafna fl-iskejjel, liema trasmissjonijiet ma qabżux aktar minn tliet persuni, jiġifieri bejn it-tfal infushom, imma kienu kollha sforz għax l-iskejjel kienu qegħdin joqogħdu attenti għal dak li qed jiġri. Aħna għandna komunika kontinwa kemm mal-entitajiet li huma tal-Gvern, tal-Knisja kif ukoll dawk Indipendenti. Dan il-kuntatt żammejnieh u bqajna noffru dawk is-servizzi lill-edukaturi. 

Nappella wkoll minn hawnhekk lill-ġenituri sabiex ikomplu bl-edukazzjoni ta’ uliedhom għax din hija importanti. Aħna għamilna li stajna biex l-iskejjel jiftħu għax inħossu li ma nistgħux inħallu lit-tfal tagħna sena mingħajr skola. Dan huwa importanti ħafna. Hawnhekk irridu l-għajnuna tal-familji u rridu li l-ġenituri jikkolaboraw f’dan kollu għax huma wkoll għandhom responsabilità lejn it-tfal. U allura jekk pereżempju, tara lit-tfal ma jifilħux importanti li ma tibagħtuhomx l-iskola. Għandu jkun hemm ukoll is-sapport min-naħa tal-employers lejn il-ġenituri għax jekk għandek tfal żgħar ma tistax tħallihom id-dar waħedhom. Għalhekk din hija katina li lkoll kemm aħna rridu naħdmu flimkien. Nifhem li bħalissa jkun hawn numru akbar ta’ persuni bi griżmejhom juġawhom jew li jkollhom id-deni minħabba viruses oħrajn u allura l-fatt li se jkun hemm aktar tfal barra mill-iskola minħabba dawn is-sintomi li jixbħu s-sintomi tal-COVID-19 ...  U hemmhekk ukoll ma rridux li t-tfal imorru l-iskola jekk ikunu ma jifilħux għax iferrxu dawn il-viruses fl-iskejjel. Din hija xi ħaġa li tgħallimnieha u j’alla nibqgħu nagħmlu kif qed nagħmlu bħalissa anke wara li tiġi kkontrollata l-pandemija ħalli b’hekk nevitaw l-infezzjonijiet li s-soltu konna dejjem naraw fl-iskejjel. 

Għandna wkoll l-aspett tal-ġenituri u tal-membri tal-familja li qegħdin ikunu fuq il-post tax-xogħol, fejn dan ukoll se jkollu impatt kbir fuq il-familji tagħna. Għalhekk minn hawnhekk nappellaw lill-employers sabiex jagħtu kemm jistgħu s-sapport tagħhom. Aħna nagħmlu appell ukoll lill-employers sabiex jekk jistgħu jħallu lin-nies jaħdmu mid-dar, allura jħalluhom għax b’hekk innaqqsu ħafna aktar mir-riskju li n-nies jimirdu jew li jmorru fi kwarantina għax ikunu esposti għal xi ħadd pożittiv. Dawn kollha huma affarijiet li jħallu effett.

Aspett ieħor tal-familja huwa li fil-familji għandna wkoll l-anzjani. Għandna familji li għandhom l-anzjani li qegħdin jgħixu fil-komunità; kemm jgħixu magħhom fl-istess dar jew inkella fi djar oħra. U għalhekk importanti li nipproteġuhom. Issa nipproteġuhom billi ngħinuhom f’dak kollu li għandhom bżonn, speċjalment biex ma jkollhomx għalfejn joqogħdu jmorru f’postijiet fejn jistgħu jiltaqgħu ma’ ħafna nies oħrajn u li allura jistgħu jiġu esposti għal dan il-mikrobu. Nafu wkoll li hemm diversi familji li għandhom l-anzjani tagħhom li qegħdin fid-djar tal-anzjani. Sfortunatament, kellna numru ta’ tifqigħat fid-djar tal-anzjani u li tagħmel kemm tagħmel dejjem se jseħħu dawn l-affarijiet! Aħna evitajna kemm stajna u ħdimna mal-Ministeru responsabbli mill-anzjani biex isiru dawk il-mezzi ta’ mitigazzjoni fid-djar tal-anzjani li jiġu ttestjati però, sfortunatament, kien hemm diversi tifqigħat u għadhom għaddejjin bħalissa. U rridu nagħtuhom il-focus tagħna għax nafu li, sfortunatament, kien hemm numru ta’ anzjani li ġew affettwati u li tilfu ħajjithom ukoll! 

Nafu li kull familja kellha u nifhem id-dulur li jkollhom il-qraba li ma jistgħux iħaddnu magħhom lill-għeżież tagħhom li qegħdin fid-djar tal-anzjani għax minn mindu rajna li r-rati bdew telgħin mill-ewwel waqqafna lill-qraba milli jmorru jżuru lil nieshom li qegħdin f’dawn id-djar. Fil-fatt setgħu jarawhom biss minn wara l-perspex. Din hija sitwazzjoni li hija ta’ dieqa għal kulħadd, però rridu nifhmu li dan qegħdin nagħmluh sabiex nipproteġuhom u dik it-tgħannieqa li qegħdin nitilfu bħalissa, ladarba jkollna din is-sitwazzjoni taħt kontroll, inkunu nistgħu verament ingawduhom u ngħannquhom magħna.   

Il-fatt li qegħdin noqorbu lejn il-Milied huwa aspett importanti ħafna għax aħna tradizzjonalment Mediterranji u niċċelebraw il-Milied bħal ħafna. Is-sena kollha nħobbu niltaqgħu bħala familji kbar, u ħafna drabi meta niltaqgħu nagħmlu xi ikla flimkien u nistiednu n-nies għand xulxin, però rridu nifhmu li dan huwa Milied differenti minn kif konna niċċelebrawh qabel. Huwa importanti ħafna li nipproteġu lil xulxin u dan il-Milied irridu nagħmlu affarijiet differenti mis-soltu biex dan li-Milied jibqa’ safe. Niftakru kif qattajna l-Għid, il-Mother’s Day u l-Father’s Day, fejn bqajna taħt kontroll u ma konniex qegħdin niltaqgħu ma’ xulxin għax konna nafu li għaddejjin minn din il-pandemija. Forsi dak iż-żmien in-nies fehmuha aktar għax meta kellna l-ewwel fażi kienet xi ħaġa ġdida imma issa forsi qiegħda tkun aktar diffiċli għax issa daħlet dik li ngħidulha l-pandemic fatigue. 

In-nies ikunu xebgħu mill-miżuri, jibdew jgħejjew u jkun ilhom żmien twil ma jiltaqgħu mal-ġenituri anzjani tagħhom! U allura jibdew jgħidu allura għall-Milied ma nistax nistieden lil xi ħadd anzjan id-dar tiegħi li ilni ma narah? Jekk se jkollok persuna qrib tiegħek se tkun problema, speċjalment jekk se tistedinha għall-ikel għax hemmhekk lanqas tista’ tuża mezzi ta’ mitigazzjoni. Jekk stidint persuna f’post ġewwa, magħluq, b’distanzi qrib ta’ xulxin u jekk se tieklu lanqas maskla ma tistgħu tilbsu, mela hemmhekk se tkun qed tesponi lil dik il-persuna għar-riskju, li f’din il-fażi tal-pandemija ma nistgħux naffordjawha. Il-messaġġ tagħna hu li għandna nsibu metodi alternattivi ta’ kif nistgħu niltaqgħu ma’ dawn in-nies li forsi ilna ma niltaqgħu magħhom biex imbagħad ladarba nkunu nistgħu niltaqgħu fiżikament inkunu nistgħu nsibu lil xulxin u ma nkunux marradna lil xulxin. 

Il-COVID-19 ħolqitilna problema għax ikollok nies li jkunu infettivi anke jekk ma jkollhomx sintomi u allura dik hija waħda mill-ikbar problemi li għandna. Jekk għandek is-sintomi forsi tgħid li ma tiflaħx u allura ma toħroġx imma jekk ma jkollok l-ebda sintomi u tkun pożittiv bil-COVID-19, inti tista’ tgħaddiha lil ħaddieħor għax ma tkunx taf li inti pożittiv. Ma nistgħux noqogħdu nagħmlu t-test kuljum biex naraw jekk aħniex pożittivi jew le! U allura dan huwa messaġġ li qegħdin nagħmlu anke fil-kampanja li qed nipprepraw għall-Milied u ċjoè li l-Milied inqattgħuh mal-household tagħna. Qed ikollna ħafna nies li jċemplulna b’ħafna ideat sbieħ, fejn pereżempju qegħdin jippreparaw l-ikel għal ommhom, jeħduhulha d-dar u jħalluhulha wara l-bieb. Imbagħad permezz ta’ komunikazzjoni elettronika jkunu xorta qegħdin jiltaqgħu u jieklu flimkien b’mod virtwali. Nifhem li dan mhux l-istess bħal meta tiltaqa’ fiżikament però dan huwa l-aħjar mod ta’ kif nistgħu nkunu qegħdin ingawdu lil xulxin mingħajr ma nesponu lil ħaddieħor għar-riskju. 

Nappella wkoll liż-żgħażagħ għaliex nifhem li ż-żgħażagħ forsi jkunu għaddew sajf diffiċli u għalhekk issa jkunu ħerqanin biex igawdu l-Milied ma’ sħabhom. Imma huwa importanti li nevitaw il-parties għax hemmhekk għandek aktar nies li qegħdin jiltaqgħu ma’ xulxin. Ovvjament bħalissa dawn il-parties ma jistgħux isiru però nafu li jkun hemm min ikun qed jorganizza parties fid-dar tiegħu stess. Dan huwa ta’ riskju għax hemmhekk se tkun qed tesponi lil numru ta’ persuni għal riskju. Minbarra dan se jkollok persuni li jikkonsmaw l-alkoħol hemmhekk u allura se żżid aktar ir-riskju għax meta persuna tixrob l-alkoħol il-mezzi ta’ prevenzjoni ma jibqgħux taħt kontroll u allura se jkollok persuni li jkunu qegħdin jesponu aktar lil ħaddieħor. 

Għalhekk nappella liż-żgħażagħ għax iż-żgħażagħ għandhom in-nanniet tagħhom li jistgħu jgħadduhielhom u lill-membri l-oħra fil-familja tagħhom. Nappella wkoll lill-ħaddiema fuq il-postijiet tax-xogħol, fejn hemmhekk qed ikun hemm ħafna ideat tajbin fuq l-istaff parties u l-ikliet li normalment jiġu organizzati f’dawn iż-żmenijiet. Fil-fatt qed naraw ukoll is-social responsibility tal-employers fejn il-flus li s-soltu jonfqu f’parties qegħdin jagħmluhom offerta għal dawk in-nies li verament għandhom bżonn. Dan huwa ġest sabiħ ħafna u naħseb li kemm l-employers kif ukoll l-impjegati kollha jistgħu jgħidu li dan se jkun Milied differenti minn dawk li konna mdorrijin bihom s’issa imma nemmen li din hija opportunità biex immorru aktar ‘il bogħod mill-affarijiet materjalistiċi li forsi maż-żmien żviluppaw fil-Milied u b’hekk inkunu nistgħu verament ingawdu aktar il-veru sens tal-Milied. 

IĊ-CHAIRPERSON: Profs. nirringrazzjak. Preżentazzjoni interessanti ħafna u ma tixba’ qatt tisimgħek. Issa se nagħti l-kelma lid-Deputat Mexxej tal-Partit Nazzjonalista, l-Onor. Daivd Agius u mbagħad wara ngħaddi l-kelma lis-Segretarju Parlamentari Rosianne Cutajar.
 
ONOR. DAVID AGIUS: L-ewwel nett nixtieq nerġa’ ngħidlek grazzi u napprezza ħafna l-ħin li tajtna. Jien se nipprova nistaqsik il-mistoqsijiet li kieku qegħdin id-dar tiegħi kienu se jistaqsuk it-tfal tiegħi. It-tfal jistaqsuni jekk din it-trend li qegħdin fiha, u allura issa li ġej il-Milied, se nieħdu l-miżuri u nibqgħu għaddejjin bihom biex it-trend tkompli nieżla jew inkella għax qed naraw li t-trend tista’ tiżdied? X’inhu l-futur? Semmejtilna 15-il mewt kull ġimgħa, li huma sostanzjali, u semmejtilna wkoll 120 każ pożittiv kuljum fl-aħħar sebat ijiem. Barra dawn qed nifhem li għandna wkoll numru ieħor ta’ pazjenti fl-ITU. X’qed naraw li se jkun il-forecast? 

Issa inti qiegħda tgħidilna sabiex nibqgħu fl-istess family unit imma l-family unit huwa jien, il-mara u ż-żewġt itfal biss? Jekk jiġu l-kuġini d-dar dawk jaqgħu taħt dak il-family unit? Jekk stedint lill-kollega tiegħi tal-partit tiegħi biex jiekol magħna, hemmhekk tlaqt mill-family unit? What is the family unit made of? Ħafna nies qegħdin jaħsbu biex jagħmlu attività għall-Milied f’xi farmhouse jew f’xi lukanda. Hemmhekk dik xorta tibqa’ family unit jew inkella la mort f’farmhouse qisek ksirt ir-regoli għax hemm nies oħrajn? 

Xi ħaġa oħra li jistaqsuni n-nies u l-ġenituri hija din; jekk jien bgħatt lit-tifla tiegħi l-iskola u xi ħadd fl-iskola nstab pożittiv, ħafna drabi qegħdin jibagħtu lit-tfal ta’ dik il-klassi d-dar. Imma mbagħad il-ġenituri ta’ dawk it-tfal iridu joqogħdu huma wkoll kwarantina? Jekk jien ġenitur ta’ tifel li qagħad sew u mhuwiex pożittiv u aħna negattivi wkoll, hemmhekk xorta aħna rridu noqogħdu ħmistax kwarantina? Ovvjament jekk ikollok xi ħadd li huwa self employed se jbati u qed ibatu ħafna dawn il-familji għax ifisser li se jagħmel ħmistax ma joħroġx u ma jistax imur fuq il-post tax-xogħol tiegħu. 

IĊ-CHAIRPERSON: Grazzi. Profs. Charmaine Gauci. 

IL-PROFESSUR CHARMAINE GAUCI: Mela fuq il-forecast sa mill-bidu aħna konna qegħdin inħarsu lejn mudelli li jkunu qegħdin joħorġu ta’ x’jista’ jiġri u dawn jiġu updated dejjem skont iċ-ċirkostanzi ta’ kif ikunu dak iż-żmien. Bħalissa l-aktar mudelli ħarġu mill-ECDC u mill-IHME. Fil-fatt il-predictions ta’ modelling huma li f’dawn il-ġimgħat li ġejjin, f’kull pajjiż fl-Ewropa, se jibqgħu jaraw ċerta żieda u allura li rridu nagħmlu hu li nkomplu għaddejjin bil-mezzi ta’ prevenzjoni u bil-mezzi ta’ mitigazzjoni aktar b’saħħithom biex kemm jista’ jkun din iż-żieda ma tkunx waħda qawwija ħafna. Nafu li se niżdiedu però, għallinqas, iż-żieda tipprova tnaqqasha kemm tista’. La għadna fil-fażi fejn il-vaċċin ... Illum kellna aħbar tajba li l-awtoritajiet regolatorji Ingliżi approvaw il-vaċċin u se jibdew ilaqqmu lin-nies. Issa aħna qegħdin nistennew x’se joħroġ mill-awtorità regolatorja tal-mediċini, l-EMA, il-European Medicines Agency, biex ladarba tiġi liċenzjata Malta tibda tibbenefika minn dak il-joint procurement li għandna u jibda jkollna l-vaċċin.

ONOR. DAVID AGIUS: Imma qed nifhem li l-vaċċin mhux se jasal sa żmien il-Milied hux hekk? 

IL-PROFESSUR CHARMAINE GAUCI: Żgur li le. 

ONOR. DAVID AGIUS: Jiġifieri rridu nieħdu l-prekawzjonijiet sa żmien il-Milied żgur. 

IL-PROFESSUR CHARMAINE GAUCI: Anke aktar. Nifhmu li ladarba l-vaċċin jiġi liċenzjat jibdew joħorġu d-dożi għall-popolazzjoni però irridu nifhmu li dawn il-manifatturi jridu jagħmlu biżżejjed dożi għan-nies tad-dinja kollha! Ovvjament nafu li mhux se jkun hemm at day one biżżejjed għad-dinja kollha u allura kull pajjiż se jkollu allokazzjonijiet ta’ vaċċini kultant żmien. Aktar kmieni llum konna f’komunika ma’ pajjiżi Ewropej oħrajn biex naraw kif huma qegħdin jagħmlu l-pjanijiet tagħhom u ddiskutejna xjentifikament flimkien. U hemmhekk kulħadd jibda jagħmel il-prijoritizzazzjoni dwar lil min se jlaqqam l-ewwel. 

L-għan prinċipali bħalissa huwa li nevitaw l-imwiet u allura l-ewwel li se tolqot huma dawk in-nies li l-aktar li se jkollhom problemi u li jistgħu jmutu. U rridu nipproteġu wkoll lill-frontliners. Imbagħad eventwlament, ġimgħa ġimgħa jitlaqqam kulħadd, imma sakemm aħna naraw li jkollna l-popolazzjoni mlaqqma u jkollna biżżejjed protezzjoni fil-popolazzjonni tagħna, irridu nibqgħu nipprevjenu bil-mezzi ta’ prevenzjoni li għandna bħalissa. L-istrateġija kollha li għandna bħalissa trid tibqa’ għaddejja biex inkomplu nikkontrollaw is-sitwazjzoni sakemm ikollna n-nies protetti. 

ONOR. DAVID AGIUS: Qiegħed nifhmek sew li ż-żieda li rajna fl-aħħar ġranet mhux se tonqos imma qed nibżgħu li tista’ tiżdied bħalma ġralhom pajjiżi oħrajn? 

IL-PROFESSUR CHARMAINE GAUCI: Eżattament. Il-previżjoni hi li jkollna żieda imma inti tipprova tagħmel li tista’ biex iż-żieda ma tkunx waħda qawwija ħafna. Dan jiddependi ħafna fuq kemm in-nies ikunu qegħdin isegwu dawn il-miżuri ta’ prevenzjoni għax, bħalma nafu, jekk se jibda jkollok nies li jiltaqgħu f’parties flimkien se jerġgħu jiżdiedu aktar in-numri u l-konsegwenzi se jkunu f’numri akbar ta’ nies pożittivi, numri akbar ta’ nies li jidħlu l-isptar bil-konsewgwenza li jkollna impatt u stress akbar fuq l-isptarijiet, b’aktar nies fl-ITU u b’aktar nies li jistgħu jmutu. 

ONOR. DAVID AGIUS: Fil-fatt semmejtlek l-ITU wkoll. Kemm għandna pazjenti bħalissa fl-ITU? 

IL-PROFESSUR CHARMAINE GAUCI: Bħalissa għandna 18. 

ONOR. DAVID AGIUS: Bħala pajjiż għal kemm persuni fl-ITU aħna ppreparati? 

IL-PROFESSUR CHARMAINE GAUCI: Aħna ppreparati għal 39 sodda bil-healthcare workers b’kollox però nistgħu ntellgħu għal surge capacity ta’ aktar minn 100 sodda. Bħalissa qegħdin ippreparati għal 39 sodda imma rridu niftakru li kull sodda għandha training għaddej għall-healthcare workers biex ikunu jistgħu jieħdu ħsieb il-pazjenti li jkunu qegħdin f’dawk is-sodod. Is-sodod u l-ventilators faċli ġġibhom imma mbagħad trid in-nies imħarrġin biex jieħdu ħsiebhom u dawk iridu jiġu permezz ta’ training li aħna għandna għaddej il-ħin kollu. Dak huwa aspett wieħed importanti. 

Semmejt ukoll il-familji. In-nies li qegħdin ngħixu magħhom huma l-household tagħna, jiġifieri hawnhekk qed nitkellmu fuq dawk in-nies li jgħixu fl-istess dar. Jekk se tistieden lill-kuġini tiegħek, il-virus mhux se jagħmel differenza bejn il-kuġini jew persuna oħra. Mela jekk stedint lill-kuġin tiegħek, li mhuwiex parti mill-household tiegħek u ovvjament is-soltu ma tiltaqax miegħu, jekk dan huwa pożittiv u ma jafx, faċli ħafna li se jinfetta lilek. Għalhekk irridu nibqgħu fil-bubble tagħna. 

ONOR. DAVID AGIUS: Jien li għandi f’moħħi hu li pereżempju, għandi zija li tgħix waħedha u li għall-Milied ngħidilha tiġi tikol magħna.  

IL-PROFESSUR CHARMAINE GAUCI: Dak huwa riskjuż għax din iz-zija, li probabilment tgħix waħedha u ilha tipproteġi lilha nnifisha, u aħna li s-soltu noħorġu u jkollna kuntatt ma’ persuni oħra, nistgħu nkunu infettati u ngħadduha lil din iz-zija. Dan il-Milied l-aħjar lil din iz-zija neħdulha l-ikel wara l-bieb tagħha. L-aħjar ġest li nistgħu nagħmlu hu li nżommu kuntatt regolari ma’ dawn in-nies għax li tistendinhom darba se tiġi u tgħaddi imma li żżomm kuntatt regolari permezz ta’ telefonata ... Illum għandek anzjani li jafu jużaw it-teknoloġija u allura jekk nagħmlu kuntatt magħhom b’dan il-mod kuljum, dak l-isforz se jkun aktar ta’ benefiċċju għal dik il-persuna milli kieku stedinnieha d-dar tagħna darba  biss. L-istess ħaġa fuq dawk in-nies li qegħdin jikru xi farmhouse; jekk se tmur fil-bubble tiegħek li s-soltu tkun magħhom mod imma jekk se tiltaqa’ ma’ familji li s-soltu ma tkunux magħhom, hemmhekk se tkunu qegħdin tesponu ruħkom għal riskju akbar. Niftakru li jekk persuna għandha l-virus u se tiltaqa’ ma’ persuni oħra hemm ċans kbir li din se tgħaddi dak il-virus lil ħaddieħor. 

Ir-rata ta’ trasmissjonni f’Malta żammejnieha kemm jista’ jkun stabbli. U peress li ilna f’din l-istabilità għal dawn l-aħħar ġimgħat anke l-R factor niżel, però xorta għandna l-każijiet fil-komunità. Għandna każijiet li nafu bihom imma hemm każijiet oħra li ma nafux bihom għax kif għedna għandek persuni li jkunu asymptomatic u probabilment ma jmorrux jagħmlu t-testijiet. Mela dawn se jkun aktar faċli li tiltaqa’ magħhom u la jkunu fi grupp jispiċċaw jinfettaw lil dan il-grupp kollu! 

L-aħħar punt li semmejt huwa tal-iskejjel. Din hija importanti wkoll u bħalma għedna ġieli jkollna każijiet fl-iskejjel. Fl-iskejjel jista’ jkollok xi ħadd mill-istaff jew inkella xi student li jirriżulta pożittiv. Niftakru li fit-tfal mhijiex daqshekk komuni u fil-fatt tfal taħt il-ħames snin kellna 2% mill-każijiet u taħt is-16-il sena kellna 5% mill-każijiet. Tfal li daħlu l-isptar mill-bidu nett kellna 14. Nafu li t-tfal, ladarba jkunu b’saħħithom, ma taffettwahomx daqskemm taffettwa lill-adulti. Dak huwa punt importanti. Meta jkollna xi tifel pożittiv fi klassi li nagħmlu hu li nagħmlu risk assessment. Aħna għandna liaison officers f’kull skola li ġew identifikati u mħarrġa apposta. Nagħmlu komunika mal-liaison officers u flimkien nagħmlu assessment ta’ fejn it-tifel kien bilqiegħda fil-klassi biex naraw x’distanzi nżammu, naraw x’għamel fil-break u ma’ min kien fuq il-bus. Jiġifieri nagħmlu assessment tal-ħin kollu tat-tifel jew tat-tifla u min kienu li setgħu ġew esposti. 

ONOR. DAVID AGIUS: Ta’ dak it-tifel li kien positive. 

IL-PROFESSUR CHARMAINE GAUCI: Iva, ta’ dik il-persuna li kienet positive. Dawk li aħna nagħmlu assessmemnt tagħhom u naraw li kienu close contact ma’ dak it-tifel ikollhom joqogħodu fi kwarantina. 

ONOR. DAVID AGIUS: Imbagħad il-ġenituri tagħhom iridu joqogħdu wkoll? 

IL-PROFESSUR CHARMAINE GAUCI: Iva, il-kumplament tal-household ta’ dak it-tifel jew tifla jridu joqogħdu kwarantina wkoll. 

ONOR. DAVID AGIUS: Jidħlu kwarantina u mbagħad jagħmlu l-iswab test u jkunu negative. 

IL-PROFESSUR CHARMAINE GAUCI: Jagħmlu test ħamest ijiem wara l-exposure u jekk joħorġu negative xorta waħda jridu joqogħdu fi kwarantina għar-raġuni li meta  għandek exposure, il-perjodu tal-inkubazzjoni tal-virus huwa ta’ 14-il-ġurnata. Għalhekk f’dak il-perjodu aħna rridu li ma jkunx hemm kuntatt ma’ persuni oħra u għalhekk iridu jibqgħu kollha fi kwarantina. Imma għandna wkoll xenarju ieħor. Jekk għandek tifel li nafu li llum ġie espost u qbadna dan il-każ illum u nafu li għandna tfal li ġew esposti għalih, immedjatament jekk ikun hemm xi ħadd mill-ġenituri li jrid joħroġ mill-kwarantina dik il-ġurnata stess, jekk dan isib post alternattiv fejn jista’ jmur jgħix, hemmhekk jista’ ma jibqax fi kwarantina. Basta li din issir immedjatament meta kien hemm l-exposure. Din tajba ħafna għal min huwa self employed. Jekk ikun jista’ jaffordja li jmur xi mkien ieħor mill-bidu nett ...  

ONOR. DAVID AGIUS: Meta tgħid mill-bidu, jiġifieri jekk dalgħodu t-tifel instab pożittiv u nitlaq dakinhar stess?

IL-PROFESSUR CHARMAINE GAUCI: U l-contact tiegħu ġie identifikat illum, dakinhar stess il-persuna tista’ tmur tgħix x’imkien ieħor.  

ONOR. DAVID AGIUS: Qegħdin jiġu informati l-ġenituri? 

IL-PROFESSUR CHARMAINE GAUCI: Iva, ninformawhom b’din l-option jekk ikun inqabad fil-bidu għax ġieli jkun hemm min ma nqabadx mill-bidu u jista’ jkun li laħaq għaddew numru ta’ ġranet ta’ exposure. Ovvjament f’dak il-każ ma jkunx jista’ joħroġ minn dik il-household biex imur joqgħod x’imkien ieħor. 

ONOR. DAVID AGIUS: Profs. qed ngħidlek hekk għax jista’ jkun li dak li jkun ma jkollux dħul ieħor. Il-Gvern qiegħed jagħmel tajjeb li jagħtik ammont ta’ flus imma safejn naf jien, jekk inti self employed ma tingħata l-ebda għajnuna jekk tkun qiegħed kwarantina. 

IĊ-CHAIRPERSON: Hemm diversi skemi li s-self employed ikun aħjar li jitkellmu fuqhom jekk qed jgħaddu minn din il-problema. 

ONOR. DAVID AGIUS: Nistgħu nitkellmuha din. F’moħħi qiegħed jiġini mastrudaxxa. Jekk it-tifel tiegħu dan ġie f’kuntatt ma’ tifel ieħor pożittiv u allura kellu joqgħod fi kwarantina, mela hu wkoll flimkien mal-mara jridu joqogħodu fi kwarantina. 

IL-PROFESSUR CHARMAINE GAUCI: Tista’ tiġrilek aktar minn darba, speċjalment dawk li jkollhom aktar minn tifel wieħed. Issa mhux bilfors tort ta’ xi ħadd għax jista’ ikollok tifel pożittiv imma bla sintomi, kif ġieli kellna. Imma nappella lill-ġenituri biex jekk it-tfal ikollhom l-inqas sintomu ma jibagħtuhomx l-iskola għax il-konsegwenzi jkunu kbar ħafna. 

ONOR. DAVID AGIUS: Ħalli niċċarawha ftit din; jekk il-ġenituri jagħmlu t-test u joħorġu negative, xorta waħda jridu joqogħdu fi kwarantina sa 14-il ġurnata għax il-mikrobu jista’ jkun moħbi ġo fihom. 

IL-PROFESSUR CHARMAINE GAUCI: Minħabba l-incubation period trid tibqa’ tistenna 14-il ġurnata u ladarba ma toħroġx pożittiv wara 14-il ġurnata tkun moħħok mistrieħ li ma kellekx exposure biżżejjed biex timrad. 

IĊ-CHAIRPERSON: Grazzi. L-Onor. Jean Claude Micallef. 

ONOR. JEAN CLAUDE MICALLEF: Profs. Gauci, nixtieq l-ewwel nett nirringrazzjak, aktar milli għat-tweġibiet tiegħek, nixtieq nirringrazzjak għall-ħidma li tagħmel inti u t-tim tiegħek għax wera biċ-ċar li din kienet xi ħaġa li ma konniex ippreparati għaliha imma intom, irnexxilkom mhux biss ixxamru l-kmiem imma ddedikajtu ħajjitkom għalina! U ta’ dan aħna obbligati lejn kull perusna li taħdem fis-settur tas-saħħa. 

Grazzi wkoll tal-mod ta’ kif indirizzajt din is-sitwazzjoni, li ma rajthiex biss mil-lenti ta’ xjentista imma tajtha wkoll daqqa umanitarja. Ċertament li n-nies jibqgħu jiftakru l-bulettini tiegħek ta’ wara n-nofsinhar. Dak il-ħin jien imdorri nkun ix-xogħol però żgur li inti kellek aktar stress minni wara nofsinhar. Imma żgur li kien ta’ serħan il-moħħ għal kull wieħed u waħda minna meta konna nisimgħuk tagħtina mhux biss direzzjoni imma anke serħan il-moħħ. Min-naħa tiegħi għandi diversi mistoqsijiet u se nkompli ma’ dak li semma l-Onor. David Agius, li ċertament huma mistoqsijiet li ħafna nies hemm barra qegħdin jistaqsu. 

Inti semmejt li aħna ninsabu fit-22 post fl-Unjoni Ewropea fejn tidħol trasmissjoni u infezzjonijiet imma min-naħa l-oħra, f’dak li għandu x’jaqsam mal-imwiet qegħdin fid-19-il post per capita li, kif nafu, f’dak ir-rigward pajjiżi żgħar jiġu qishom fi żvantaġġ statistiku imma huwa wkoll logħob bin-numri. Ħaġa li dejqitni ħafna, qabel xejn bħala ċittadin aktar milli bħala Membru Parlamentari, hija li kellek aspetti tal-media li bdew jutilizzaw din il-pandemija sabiex jiskorjaw xi punti politiċi jew jagħtu laqtiet oħra. U hawnhekk nerġa’ ngħidlek prosit talli rnexxielek tibqa’ ‘il bogħod minn any political turbulance u bqajt dejjem iffokata fuq xogħlok. 

Il-media nifhem biċ-ċar l-importanza tas-sensazzjonaliżmu, il-kunċett tal-clickbaits, eċċ., però nixtieqek tagħtina stampa ċara ta’ Malta kif inhi fil-konfront ta’ pajjiżi oħrajn, mhux biss f’dak li għandu x’jaqsam mal-istatistika għax dik diġà kellimtna fuqha waqt l-ispjegazzjoni tiegħek imma dwar jekk stajniex evitajna. Ċertament li r-risposta hija le, ma stajniex nevitawha, però nixtieq risposta mingħandek fuq kif ikkontrollajna s-sitwazzjoni, x’nistgħu nagħmlu aħjar minn dak li diġà għamilna fl-ewwel stadju u jekk wieħed qed jara li qegħdin noqorbu għal stadji oħrajn, nistgħux nibdew nippreparaw għalihom. 

Rigward il-contact tracing kien hawn setturi fis-soċjetà tagħna li bdew jgħidu li ma bdewx ikunu kkuntattjati fil-ħin u kellek persuni li jkunu ġew informati mod imma mbagħad jerġgħu jinformawhom li r-riżultat tagħhom ma kienx ċar u li allura jridu jerġgħu jiċċekkjaw. Xtaqtek titfa’ dawl aħjar fuq l-operat ta’ dak li għandu x’jaqsam mal- contact tracing. Jekk – se nkun skjett – we missed the plot u morniex haywire f’xi sitwazzjoni għax meta taqra ċerti rapporti tibda taħseb li hekk ġara! Jew inkella għandniex l-affarijiet taħt kontroll u fejn kien hemm bżonn fine tuning dan sar jew inkella minħabba kwestjonijiet ta’ riżorsi umani ma stajniex nagħmlu aktar milli għamilna. Nixtieqek telabora ftit fuqha din.

Fil-mument hawn ċerta rabja mill-operaturi tal-bars għaliex dawn ma jistgħux jiftħu imma mbagħad min għandu ristorant jista’ jibqa’ jopera taħt ċerti restrizzjonijiet imma baqa’ jaqla’ l-ħobżna ta’ kuljum trankwillament. Għalhekk xtaqt nisma’ mingħandek ir-risposta tiegħek għall-mistoqsija li dejjem wieħed jagħmel u ċjoè kif il-virus qiegħed għall-bars imma mhux għar-ristoranti. Naturalment inti tista’ tagħtina l-aħjar risposta għal din il-mistoqsija. Issa ħa ndur għall-isports.

Personalment l-isports mhux biss huwa importanti imma nixtieq nara li pajjiżna jibda verament jieħu l-isports bis-serjetà. Għandna industrija sportiva li s’issa m’aħniex qegħdin nisfruttawha u bil-mod ta’ kif ġie indirizzat l-isports waqt din il-pandemija kellek lil min, għal raġuni jew oħra, beda jħossu minsi jew li beda jħoss li ma kienx qiegħed jingħata l-importanza li jixraqlu. U dan kemm fir-rigward ta’ clubs, li kif nafu kollha għandhom l-ispejjeż tagħhom u li allura jridu jaraw kif se jimmitigaw is-sitwazzjoni, u kemm għal dak li għandu x’jaqsam ma’ events professjonali. Jekk immorru ftit kilometri ‘l bogħod minna, ġol-Italja, li l-pandemija laqtithom ferm agħar minna, kellek stadji differenti li l-gvern tagħhom kif ukoll l-awtoritajiet tas-saħħa indirizzawhom b’mod differenti. Reċentement kellek sports ipprattikat li ġie mwaqqaf imma mbagħad l-isports professjonali tħalla għaddej b’restrizzjonijiet qawwija. Sal-lum f’pajjiżna l-pubbliku mhux qed jiġi aċċettat jidħol għall-events professjonali u allura xtaqtek taqsam il-ħsebijiet tiegħek dwar dan. 

Min-naħa tiegħi nerġa’ nirringrazzjak u nawguralek mhux biss kuraġġ imma saħħa sabiex tkompli tikkontrolla kemm jista’ jkun din il-mitigazzjoni fl-għeqqel ta’ din il-pandemija. Żgur li fis-settur tiegħek kulħadd ikun jixtieq li jilħaq supritendent tas-saħħa pubblika imma meta tolqtok b’dan il-mod nispera li wieħed japprezza eżattament it-titolu li ġġorr inti. Nirringrazzjak ħafna u nħares ‘il quddiem għar-risposti tiegħek. 

IĊ-CHAIRPERSON: Profs. Gauci se nħalli f’idejk sabiex tagħtina r-risposti għall-ħafna mistoqsijiet li sarulek. Bla dubju kull fejn tmur kulħadd għandu ħafna mistoqsijiet x’jistaqsik u min-naħa tagħna nirringrazzjawk f’isem il-poplu Malti tal-biċċa xogħol tajba ħafna li qiegħda tagħmel inti flimkien mat-tim kollu tiegħek. 

IL-PROFESSUR CHARMAINE GAUCI: Aħna qegħdin tim sħiħ bħalma taf tajjeb inti u kulħadd jaħdem minn qalbu u dan huwa frott ta’ kulħadd. Tajjeb li nsemmu wkoll li aħna nimxu ħafna fuq ix-xjenza, jiġifieri dejjem nitgħallmu billi naraw xi jgħidu l-istudji li joħorġu u nitgħallmu minn dak li jagħmlu barra minn Malta. Naraw fejn marru tajjeb, fejn ma marrux daqshekk tajjeb u naraw kif l-aħjar li naddottaw dawk l-affarijiet għax-xenarju Malti għax ma tistax taqbad xi ħaġa li saret barra and you transpose it għal hawn Malta. Dan l-istess fuq il-prekawzjonijiet u l-miżuri ta’ mitigazzjoni li dejjem għamilna. Niftakru kif fil-bidu kellna ħafna restrizzjonijiet għax dan kien għadu virus ġdid u kulħadd kien qed jibża’ li se jkollok ħafna mwiet. Niftakru kif kulħadd kellu quddiem għajnejh dak li kien qed iseħħ fl-Italja. Konna qegħdin naraw dawk l-imwiet u kull Public Health Authority fl-Ewropa kienet - bħalma konna aħna - on high alert. U ridna li  nagħmlu li nistgħu akkost ta’ kollox biex innaqqsu kemm jista’ jkun l-imwiet. U kien proprju għalhekk li fil-bidu ħadna restrizzjonijiet ħafna aktar severi minn dawk li qed naraw bħalissa. 

Ħafna mill-pubbliku, rightly so, jgħidlek kif dak iż-żmien meta kien ikollna ħamsa jew għaxar każijiet kellna kullimkien magħluq u issa li qed ikollna 120 qed naraw xenarju differenti?! Din hi r-raġuni. Barra minn hekk aħna kellna t-tama li dan kien se jkun virus staġonali u allura għedna li se nagħmlu biss ftit xhur. Sadanittant il-businesses se jkampaw dawn il-ftit xhur imma l-esperjenza għallmitna mod ieħor. Inti staqsejt ukoll jekk kellniex xi ħsebijiet li mbagħad biddilniehom. Aħna jekk konna qed nagħmlu xi ħaġa u mbagħad ix-xjenza bdiet turina mod ieħor konna naddattaw għal dak li x-xjenza turina. U kien għalhekk li, kif rajna li baqgħet għaddejja din il-pandemija, ma stajniex nibqgħu għaddejjin daqshekk b’restrizzjonijiet b’saħħithom daqskemm konna fil-bidu u allura bdejna niffokaw fuq fejn tista’ tikkontrolla biex tnaqqas l-impatt. 

Hawnhekk niġi għall-mistoqsija li ħafna qed jistaqsu dwar ir-raġuni li l-bars baqgħu magħluqin. Fil-fatt meta konna qegħdin nagħmlu l-analiżi tal-każijiet li kellna, konna qegħdin insibu li l-aktar li kien hemm każijiet kienu minn postijiet fejn ikollok in-nies bilwieqfa għax hemmhekk in-nies qegħdin jiċċaqalqu u jiltaqgħu ma’ xulxin, huma postijiet fejn kellek aktar xorb alkaħoliku, eċċ. U allura jekk tara r-risk assessments li saru barra minn Malta ssib li l-bars, discos u nightclubs huma kollha highlighted bħala higher risk. L-esperjenzi li kellna mir-restaurants kienu esperjenzi fejn għandek nies li qegħdin bilqiegħda, li n-nies normalment se jkunu madwar mejda ma’ nies li s-soltu jkunu magħhom u allura hemmhekk għandek inqas riskju ta’ trasmissjoni minn persuna għal oħra. Huwa għalhekk li ħadna dawn il-miżuri u bħalissa żammejniehom f’dak l-istadju. 

Fuq ix-xogħol tagħna, bħala tim mis-Saħħa Pubblika konna ftit nies però ngħaqadna t-tim kollu tal-Public Health Specialists u bdejna naħdmu fuq il-pandemija. Jiġifieri magħna hemm nies li s-soltu jaħdmu maċ-Chief Medical Officer, il-kollega tiegħi li minn hawnhekk insellimlu wkoll, li kienu qed jaħdmu fuq proġetti oħra u li dawn kollha issa ngħaqdu magħna biex naħdmu fuq din il-pandemija. Però bin-numri li għandna ma stajniex inlaħħqu ma’ dak kollu li qed ikollna u qegħdin dejjem ningaġġaw aktar nies. Fil-fatt qed inħarrġu lin-nies magħna u għandna wkoll tobba minn Mater Dei li ġew jaħdmu magħna. Dawn qegħdin in rotation magħna u għandna wkoll l-allied health professionals bħal nurses, spiżjara, eċċ., li kollha qegħdin jaħdmu magħna. 

Qegħdin inħarrġu wkoll nies li mhumiex health professionals. Seta’ jkollna xi ftit żmien fejn ma tkunx laħħaqt kemm tista’ tilħaq mill-ewwel fil-contact tracing imma qegħdin nagħmlu l-almu tagħna biex inkunu nistgħu nagħmluh. U minn hawnhekk nappella lill-pubbliku sabiex kemm jista’ jkun jikkoperaw magħna billi meta jkollhom każ li jkun pożittiv jgħinuna ħafna jekk jilħqu jaħsbu ma’ min kellhom kuntatt u jippreparawlna d-dettalji bil-lest. Qiegħda ngħid hekk għaliex ġieli kellna interview ma’ xi ħadd fejn domna mat-tliet sigħat sabiex noħorġu l-informazzjoni kollha mingħandhom! Issa jekk ikunu ppreparati jgħinuna ħafna billi jkollhom l-informazzjoni lesta u kemm jaqbdu u jgħadduhielna. Meta xi ħadd ikun pożittiv tajjeb nifhmu li l-ewwel li se jċemplulhom hu min-naħa ta’ Mater Dei biex naraw jekk klinikament għandhomx bżonn jidħlu l-isptar jew le. Għalhekk f’dawk il-ftit sigħat sakemm iċemplulna tajjeb li nilħqu nagħmlu l-homework tagħna biex naraw ma’ min konna. Dik l-informazzjoni lilna tgħinna ħafna.  

Rigward ir-riżultati, kif joħorġu mil-laboratorju, il-persuna mill-ewwel se tirċievi sms jew email u min ma nkunux nistgħu nibagħtulu messaġġ inċemplulu wkoll biex nagħtuh ir-riżultat. Il-pożittivi ġeneralment ma noħorġuhomx mill-ewwel għax dak li jkun ma tantx jieħu pjaċir jara r-riżultat fuq sms imma nċemplulu meta nkunu qegħdin naħdmu dawn il-każijiet. Bħalissa qegħdin nagħmlu wkoll ir-rapid testing ... 

ONOR. DAVID AGIUS: Diġà beda r-rapid testing? 

IL-PROFESSUR CHARMAINE GAUCI: Iva, beda. Ftaħna hub f’Boffa fejn hemmhekk qegħdin nagħmlu bejn wieħed u ieħor 150, 200 rapid test kuljum. Irridu niftakru li r-rapid test huwa nasopharyngeal swab, jiġifieri swab normali bħalma nagħmlu s-soltu imma l-unika differenza hi li dik is-swab ma tmurx il-laboratorju imma tinħadem hemmhekk stess. U t-telefonata bir-riżultat issir f’temp ta’ bejn wieħed u ieħor nofs siegħa u siegħa.  

ONOR. DAVID AGIUS: L-għażla għall-persuna biex tagħmel ir-rapid test fuqiex hija bbażata? 

IL-PROFESSUR CHARMAINE GAUCI:  Ir-rapid test qegħdin niffokawh l-aktar fuq fejn qegħdin nagħmlu screening regolari tal-persuni jew inkella ta’ dawk in-nies li kienu f’kuntatt ma’ persuni pożittivi. Nipprovaw nużaw l-aktar dawn it-termini fejn ikun l-aktar li jista’ jkun accurate għax ir-rapid test mhuwiex sensittiv daqs il-PCR test. Dawk li joħorġu pożittivi permezz tar-rapid test nerġgħu nagħmlulhom l-iswabbing permezz tal-PCR test u qed ikollna madwar 60% minnhom li joħorġu wkoll pożittivi bil-PCR.   

ONOR. JEAN CLAUDE MICALLEF: Jiġifieri qed ngħidu li hemm 40% li jista’ jvarja mir-rapid test? 

IL-PROFESSUR CHARMAINE GAUCI: Eżatt, ikun qisu false positive. Dawk huma r-riżultati tat-testijiet li għandna. Ir-rapid testing qed nużawh ukoll fl-ajruport. Bis-saħħa tar-rapid testing qegħdin nilħqu dawk in-nies kollha li jiġu mingħajr test minn barra mill-amber countries. Jiġifieri hemmhekk żiedna wkoll l-ammont ta’ swabs li għamilna.  

Rigward l-isports aħna kemm stajna pprovajna nipproteġuh. Mill-ewwel ħdimna ma’ SportMalta u mal-ministeru responsabbli mill-isports u ma’ diversi entitajiet oħra biex naraw kif nistgħu nipproteġu l-isports. Irridu nżommu f’moħħna li għandna diversi sports b’diversi riskji. Pereżempju, jekk għandek persuna li qed tagħmel training waħedha r-riskju se jkun ħafna inqas. Jekk xi ħadd imur jagħmel jogging waħdu jew atleta, differenti milli xi ħadd li jkun qed jagħmel group sports. Barra min hekk, għandek il-contact sports u n-non-contact sports. Dak li huwa l-contact sports bħal pereżempju, il-football, huwa ħafna aktar riskjuż min-non-contact sports u għalhekk li fil-bidu kellna limitazzjoni fuq il-contact sports. 

Imma ladarba bdejna niftħu bdejna nħallu l-contact sports isir bħalma qegħdin naraw. Hemmhekk hemm diversi mezzi ta’ mitigazzjoni fosthom pereżempju, li tevita milli jużaw ix-showers li jkollhom hemmhekk ħalli kemm jista’ jkun tnaqqas il-kuntatt u li jiltaqgħu flimkien għax meta jesponu lilhom infushom aktar se tirriskja li jkollok tim sħiħ li jiġi affettwat u li jispiċċa fi kwarantina. Bħalma smajna kemm-il darba fuq l-aħbarijiet fejn kellek timijiet sħaħ li spiċċaw joqogħodu fi kwarantina. 

ONOR. DAVID AGIUS: Ħa nistaqsik xi ħaġa f’dan ir-rigward għax ilha tberren f’moħħi. Għalfejn hemm bżonn tilbes maskra inti u timxi pereżempju Ta’ Qali jew postijiet oħra simili? Is it healthy li tagħmel hekk? Jekk qiegħed tagħmel eżerċizzju fiżiku, qiegħed timxi tgħaġġel u mhu se tieqaf titkellem ma’ ħadd għalfejn għandek tilbes il-maskra wkoll? 

IL-PROFESSUR CHARMAINE GAUCI: Jekk tħares lejha per prinċipju ta’ trasmissjoni l-maskra tridha meta se jkollok kuntatt ma’ persuni oħra. Għalhekk aħna għedna li meta toħroġ barra trid tilbes il-maskra għaliex nafu li se jkollok persuni li se jkunu f’kuntatt ma’ persuni oħra. Però ħafna qed jistaqsuna jekk ikunu f’postijiet fejn m’hemm ħadd ...  
ONOR. DAVID AGIUS: Pereżempju Ta’ Qali kulħadd jiġri jew jimxi. Issa ma tridx tieqaf għax tkun qed tirriskja. 

IL-PROFESSUR CHARMAINE GAUCI: Eżatt. Però trid tiftakar li se tkun problematika fuq l-infurzar għax l-enforcement officer kif se jkun jaf intix miexi għax qed tagħmel eżerċizzju fiżiku jew inkella ... 

ONOR. JEAN CLAUDE MICALLEF: F’kelma oħra rajtu li tevitaw il-loopholes. 

IL-PROFESSUR CHARMAINE GAUCI: Eżatt. 

ONOR. DAVID AGIUS: Imma hija antipatika ħafna timxi bil-maskra. Apparti minn hekk fejn se tqiegħda? 

ONOR. JEAN CLAUDE MICALLEF: Tagħmilha ma’ idejk. 

IL-PROFESSUR CHARMAINE GAUCI: Bħalma żżomm il-mobile żżomm il-maskra. Terfa’ l-maskra f’borża tal-plastik u tpoġġiha f’but li jkollok fil-qalziet bħalma żżomm il-mobile. Imbagħad x’ħin tieqaf u tkun sejjer lejn il-karozza tiegħek tabqad u tilbisha.  

ONOR. DAVID AGIUS: Jiġifieri jekk tiġri tista’ tneħħiha? Iridu jarawk tiġri? 

IL-PROFESSUR CHARMAINE GAUCI: Meta tagħmel strenuous exercise, kif fil-fatt qiegħda wkoll fil-liġi. 

ONOR. DAVID AGIUS: Imma jekk qed tagħmel brisk walking jew walking trid tilbisha. 

IL-PROFESSUR CHARMAINE GAUCI: Hemmhekk trid tilbisha għax dak mhuwiex eżerċizzju li jwassal … 

ONOR. DAVID AGIUS: Għax kull min joħroġ mid-dar qed ngħidulu li jrid jilbes maskra. 

IL-PROFESSUR CHARMAINE GAUCI: Kif toħroġ mill-bieb trid tilbes il-maskra. 

ONOR. DAVID AGIUS: Jiġifieri jekk l-omm jew it-tfal ħarġu l-borża taż-żibel barra jew inkella xi ħadd qiegħed jaħsel quddiem il-bieb irid jilbes il-maskra.  

IL-PROFESSUR CHARMAINE GAUCI: Teknikament iva għax probabilment tista’ tiltaqa’ man-nies u tieqaf titkellem magħhom. 

IĊ-CHAIRPERSON: Hemm il-konċett tar-reverse barrier nursing, fejn inti tilbes il-maskra biex jekk ikollok il-virus ma tagħtihx lil ħaddieħor imma żżommu ġo fik. Issa jekk ma tkunx liebes il-maskra u ma tkunx taf li għandek il-virus tkun qed tinfetta lil ħaddieħor … 

ONOR. DAVID AGIUS: Fil-karozza trid tilbisha wkoll il-maskra? 

IL-PROFESSUR CHARMAINE GAUCI: Le, il-maskra mhijiex obbligatorja fil-karozza imma aħna nirrakkomandaw li jekk rikkibt lil xi ħadd li s-soltu mhuwiex fil-bubble tiegħek, hemmhekk idealment kulħadd jilbes il-maskra għax qiegħed f’post magħluq u qegħdin qrib ta’ xulxin. 

ONOR. DAVID AGIUS: Fil-karozza tal-linja trid ovvjament tilbisha. 

IL-PROFESSUR CHARMAINE GAUCI: F’karozza tal-linja iva u tal-linja għandhom numru ta’ passiġġieri li jistgħu jtellgħu fuq tal-linja. Fuq l-isports, kif konna qegħdin ngħidu, dawn il-miżuri saru biex kemm jista’ ikun nipproteġu l-isports. Barra minn Malta jeħduha bis-serjetà sew u daħħlu miżuri stretti u jagħmlu wkoll regular testing. Pereżempju, rajna kemm huma stretti fuq tal-Formula 1, fejn kellek xufier li ġie pożittiv u ma ħallewx isuq il-karozza tiegħu. Hamilton ħareġ pożittiv u mhux se jsuq fit-tellieqa li jmiss. 

ONOR. JEAN CLAUDE MICALLEF: L-impatt ekonomiku huwa kbir u ma mmurx biss għall-isports mondjali li għandu daqstant following, eċċ., però qed immur fuq livell lokali. Jekk nieħdu l-futbol naraw li għandek sitwazzjonijiet li saru prekarji bħal negozji oħrajn minħabba l-element ta’ sponsorship, eċċ. Jekk immorru għal-livell ta’ assoċjazzjonijiet, il-fatt li għandek nuqqas ta’ spettaturi qed ikompli jagħti d-daqqa tiegħu. Qed nifhem sew li qed tagħtu prijorità biex l-isports jiġi protett u min-naħa l-oħra jekk wieħed setax jimmitiga s-sitwazzjoni billi jżid ċerti miżuri fosthom, jekk wieħed jikkonsidrax li jekk xi ħadd se jidħol f’gym jew f’xi padiljun, għandux ikun hemm sistemi ta’ fumigar hu u dieħel. Inti tirrakkomanda dawn il-miżuri għall-klabbs tal-futbol, - personalment għaddejt lill-MFA lista ta’ suġġerimenti li ġew diskussi fuq livell amministrattiv – fejn fost l-oħrajn wieħed ikun jista’ jkompli għaddej bil-kampjonat, avolja issa acqua passata, imma ma nafux x’inhu ġej fuqna. Nafu kif għandna sitwazzjoni ekonomika devastanti għal-lukandiera u seta’ kellna klabbs li jkunu qegħdin joqogħdu fil-lukandi u allura wieħed seta’ b’xi mod jew ieħor itaffi ftit l-impatt ekonomiku. Jien meta qed nirreferi għall-miżuri biex wieħed jieħu ħsieb l-isport bdejt nħares lejh ukoll mil-aspett ekonomiku. 

IL-PROFESSUR CHARMAINE GAUCI: Kif għedna, min-naħa tal-isports, bħalma ħdimna tajjeb ma’ ħafna oħrajn, rajna kif dejjem għandek tipproteġi l-isports. Pajjiżi oħrajn l-istess ħaġa għamlu. Fil-fatt il-parti l-kbira tal-pajjiżi mhumiex qegħdin iħallu spettaturi jidħlu fil-grownds għax hemmhekk għandek ċans li jkun hemm xi ħadd pożittiv li jista’ jgħaddi l-virus lil ħaddieħor, apparti li jista’ ikollu kuntatt mal-players u allura qed tesponi lilhom ukoll. Nafu wkoll li f’dawk iċ-ċirkosanzi huma ferm aktar diffiċli biex iżżomm kuntatt. Anke mal-plejers li kellhom parteċipazzjoni internazzjonali ħdimna tajjeb ħafna magħhom, fejn hemmhekk kellna assessment li kien qed isir kemm mit-tobba tagħna kif ukoll mit-tobba tat-timijiet tal-futbol. Jiġifieri nista’ ngħid li ħdimna tajjeb ħafna. Irnexxielna ngħaddu minn dawn ix-xenarji kif għaddejna. 

Tifhem li kulħadd se jkollu impatt imma rridu nifhmu wkoll li din kienet sena fejn il-ħajja ta’ kulħadd ġiet affettwata b’xi mod jew ieħor. Nemmen li l-aħjar hu li nipprovaw naraw li nimxu bl-aħjar mod possibbli mingħajr restrizzjonijiet żejda imma fl-istess ħin ma nkunux laxki ħafna. Aħna dejjem ipprovajna nżommu dak il-bilanċ.  

IĊ-CHAIRPERSON: Grazzi. Issa nsejjeħ lill-Onor. Ivan Bartolo li għandu għal qalbu ħafna l-qasam soċjali.  

ONOR. IVAN BARTOLO: Profs. Gauci, nixtieq ningħaqad ma’ sħabi u nuri l-gratitudni tiegħi għax-xogħol tiegħek u tat-tim tiegħek b’risq il-Maltin u l-Għawdxin kollha. Jien aktar xtaqt nagħmel osservazzjoni milli mistoqsija. Ovvjament il-Milied iġib miegħu aktar solitudni għal dawk in-nies li qegħdin joqogħdu ġewwa. Kif semma l-Onor. Agius għandek iz-zija li tgħix waħedha u li issa ma nistgħux nistednuha d-dar biex kulħadd jibqa’ fil-bubble tiegħu. Imma kif nafu għandna pandemija oħra li hija dik tas-solitudni, speċjlament f’dawn iż-żmenijiet surreali li qegħdin ngħixu fihom bħalissa. Forsi ħsibna jew b’xi mod għandna ideat kif nistgħu ntaffu xi ftit mis-solitudni li dawn in-nies qegħdin jgħaddu minnhom?  

IL-PROFESSUR CHARMAINE GAUCI: Naqbel miegħek mija fil-mija dwar is-solitudni. Għandek ukoll l-aspett tas-saħħa mentali li forsi għadna ma semmejniehx illum u li wkoll huwa aspett ieħor importanti. Qabel kellna din il-pandemija tal-COVID-19 diġà kellna l-pandemija tas-saħħa mentali li kienet qiegħda tiżdied kullimkien. Fil-fatt aħna għandna wkoll strateġija fuq is-saħħa mentali. Din hija realtà li qegħdin naraw. Issa li ġej il-Milied qisu kulħadd ikollu dak l-obbligu li he reaches out għal dawk in-nies li s-soltu ma tantx jarahom. Imma naħseb li għandna nitgħallmu minn din il-pandemija hu li mhux nagħmlu kuntatt ma’ dawn in-nies fiż-żmenijiet ta’ festi biss imma rridu nżommu kuntatt magħhom matul is-sena kollha. 

Nifhem ukoll li kif ġieli nagħtu “il-Milied it-tajjeb” lil xulxin u ħafna nies jifirħu, għandek oħrajn li meta tagħtihom dawn l-awguri tkun ta’ weġa’ għax fi żmien il-Milied iħossu aktar is-solitudni. Meta dawn jaraw nies oħra mdawrin bil-familja u huma m’għandhom lil ħadd se jħossuha aktar. Aħna tkellimna mal-media u rajna kif bil-mezzi tal-media jistgħu jferrħu aktar lin-nies u jkunu qrib tagħhom. Għandna wkoll diversi għaqdiet tal-Knisja kif ukoll għaqdiet oħra u nies volontarji li qegħdin jaraw min huma dawn in-nies li qegħdin waħedhom fid-djar tagħhom. Illum anke l-kunsilli lokali stess ikunu jafu min huma dawn in-nies u naħseb li bil-mezzi ta’ komunikazzjoni li għandna llum nistgħu nżommu kuntatt ma’ dawn in-nies. U naħseb li f’dan il-Milied nistgħu nitgħallmu kif nistgħu nżommu kuntatt ma’ dawn in-nies li verament għandhom bżonn tal-konfort matul is-sena kollha u mhux fi żmien il-Milied biss. 

IĊ-CHAIRPERSON: Grazzi. Insejjaħ lill-Onor. David Agius. 

ONOR. DAVID AGIUS: Profs., din li se ngħid għandi diffikultà biex insemmiha imma meta jmut xi ħadd - ma nafx jekk hux ninterpretaha sew – qisu għandek a fast move biex jindifen malajr kemm jista’ ikun. Irrid ngħidha b’ċerta kawtela imma hija din ir-realtà? Jekk xi ħadd imut bil-COVID-19 hemm dan it-terminu li bilfors irid jindifen ta’ malajr mingħajr forsi l-preparazzjonijiet li konna mdorrijin nagħmlu f’dawn iċ-ċirkostanzi u li nagħtu l-aħħar tislimiet kif jixraq? Għaliex hemm din l-għaġġla kollha, fejn kważi kważi lanqas tkun taf li miet missier ħabib tiegħek għax meta ssir taf ikun diġà indifen?! 

IL-PROFESSUR CHARMAINE GAUCI: Din hija importanti ħafna. Meta bdiet il-pandemija, anke dak li kienet qed tgħid il-WHO, kellek ħafna aktar prekawzjonijiet li kienu qegħdin jittieħdu meta tmut persuna. Niftakru li meta persuna tmut se jibqgħu dawk il-fluwidi u allura l-virus xorta se jibqa’ ħaj u allura jista’ ikollok trasmissjoni xorta waħda. Però f’Settembru il-WHO ħarġet updated guidelines u allura l-mod tad-dfin ma baqax strett daqskemm kien f’dawk iċ-ċirkostanzi li kellna fil-bidu tal-pandemija. Meta persuna tmut bil-COVID-19 ma jsirx it-tkeffin bħalma jsir is-soltu imma l-ġisem jitpoġġa f’żewġ body bags ħalli b’hekk innaqqsu r-riskju u mbagħad il-ġisem jitpoġġa f’tebut normali. Id-dfin irid isir ukoll within 24 hours fi żmien il-pandemija. 

ONOR. DAVID AGIUS: Għaliex? 

IL-PROFESSUR CHARMAINE GAUCI: Irridu niftakru li dawn iridu jżommuhom għalihom fil-kamra mortwarja u bl-ammont ta’ mwiet li qed ikollna importanti li fi żmien 24 siegħa jiġi organizzat il-funeral u l-ġisem jindifen. Ilum tista’ issir ukoll il-quddiesa fil-knisja jew fiċ-ċimiterju skont kif jagħżlu l-qraba tal-persuna. L-uniċi differenzi li hemm minn dfin normali hu li l-ġisem irid jitpoġġa in a double body bag u li d-dfin irid isir fi żmien 24 siegħa. 

ONOR. DAVID AGIUS: Ir-restrizzjonijiet dwar l-ammont ta’ nies li jistgħu jattendu huwa minħabba l-knisja hux hekk? 

IL-PROFESSUR CHARMAINE GAUCI: M’hemm l-ebda restrizzjonijiet ħlief dak in-numru tal-knisja ta’ quddiesa normali. 

ONOR. DAVID AGIUS: Skont il-kobor tal-knisja li tkun imma hemmhekk jidħlu protokolli oħrajn. Imma hawnhekk qed ngħidu li fi żmien 24 siegħa l-persuna li tmut trid tindifen. 

IL-PROFESSUR CHARMAINE GAUCI: Eżattament. Aħna navżawhom mill-ewwel lill-qraba. Ovvjament dawn se jkunu jafu li l-pazjent huwa pożittiv għall-COVID-19. U ħafna drabi jiġu informati wkoll meta ma jkunux daqshekk f’kondizzjoni tajba biex ikun hemm il-preparamenti meħtieġa u jinformawhom mill-ewwel b’dawn iċ-ċirkostanzi. Apparti minn hekk min jieħu ħsieb il-funerali jafu x’inhuma l-protocols u allura jgħinuhom ħafna biex il-familja torganizza l-funeral tal-qarib tagħha.

ONOR. DAVID AGIUS: Jiġifieri m’hemmx għalfejn dan il-ħafna sealing mat-tebut u li d-deffiena jilbsu dawk is-suits bojod, eċċ.? 

IL-PROFESSUR CHARMAINE GAUCI: Min-naħa tagħna m’hemmx għalfejn jintlibsu l-PPEs għax ladarba l-ġisem qiegħed f’double body bag m’hemmx riskju. U min qed iġorr it-tebut jilbsu biss il-maskri normali li kulħadd għandu jilbes meta qiegħed barra. Kif għedt aktar qabel aħna dejjem nitgħallmu mill-evidenza ġdida u ladarba l-evidenza qed turina li issa huwa aktar safe li d-difna ssir b’dan il-mod, allura aħna nimxu fuq dik l-evidenza. 

IĊ-CHAIRPERSON: Profs. Gauci, nirringrazzjawk ħafna ta’ din id-diskussjoni li kellna. Qabel ma nagħlqu l-laqgħa nixtiequ nippreżentawlek xi ħaġa żgħira biex nuruk ir-rikonoxximent tagħna. Grazzi.

Fis-5.51 p.m. id-diskussjoni fuq is-suġġett ġiet fi tmiemha.

